
SPRAAK EN DRAMA HG

                             611-1/0 D



GAUTENGSE DEPARTEMENT VAN ONDERWYS

SENIOR SERTIFIKAAT-EKSAMEN

SPRAAK EN DRAMA HG 

TYD :      3 uur

PUNTE : 200 

INSTRUKSIES:

· Beantwoord vrae in al DRIE afdelings - A, B en C.

· Lees die instruksies vir elke afdeling baie goed deur.



AFDELING A

TONEELSTUKKE EN TEATERGESKIEDENIS




Hierdie afdeling is op die volgende tekste gebaseer:


· 
’n Absurde teks


· ’n  Brechtiaanse teks


· ’n  Suid-Afrikaanse teks wat na 1976 geskryf is


· ’n Teks van u eie keuse wat na 1980 geskryf is


Beantwoord DRIE vrae in hierdie afdeling.

Elke antwoord moet betrekking hê op ŉ ander teks.

Die vrae is van gelyke waarde : 50 punte elk (3x50=150).


VRAAG 1

ABSURDE TEATER


Absurde toneelstukke lewer kommentaar op die absurditeit van die mens se bestaan.

Skryf ’n opstel om aan te dui dat dit ook van toepassing is op die teks wat u bestudeer het.  Bespreek spesifieke aspekte eie aan die Teater van die Absurde en verwys na die teks om elkeen van die aspekte wat u bespreek, te illustreer.
[50]

VRAAG 2 

EPIESE TEATER


Sosiale Hervormingsteater en Epiese Teater is uiteraard didakties.  Dit onderrig of demonstreer ’n idee of ’n les. 


Bertolt Brecht het sekere dramatiese tegnieke ontwikkel wat hom in staat sou stel om ideologiese inligting aan sy gehoor oor te dra en hulle te dwing om ’n ingeligte standpunt in te neem ten opsigte van die tema of die idee wat hy in ’n teks aanspreek.


Bespreek die dramatiese tegnieke wat eie is aan Brechtiaanse Teater.  Verwys na relevante tonele in die Brechtiaanse teks wat u bestudeer het en verduidelik hoe die toneel die tegniek wat u bespreek, illustreer.
[50]

VRAAG 3 

SUID-AFRIKAANSE TEATER


Die Suid-Afrikaanse teks wat u bestudeer het, sal die sosio-politieke konteks waarin dit ontstaan het, weerspieël.


3.1
Skryf ’n opstel oor die sosio-politieke konteks waarin die teks wat u bestudeer, 
ontstaan het.  Indien van toepassing, verduidelik ook watter metodes gebruik is 
om die teks te skep.  Verwys na voorbeelde om u stellings mee te illustreer.
[50]

OF


3.2
Skryf ’n opstel oor waarom die teks wat u bestudeer het, beskou kan word as 
tipies Suid-Afrikaans.  Verwys na voorbeelde in die teks wat dit bevestig.  Gee 
aandag aan die sosio-politieke klimaat waarin die teks geskep is.
[50]

VRAAG 4

EIE KEUSE


Bespreek die tematiese aangeleenthede van die eie keuse-teks wat u bestudeer het.  Verwys na voorbeelde in die teks om aan te toon hoe die tema(s) wat die teks aanspreek, kommentaar lewer op die teikengehoor.
[50]

TOTAAL VIR AFDELING A:
[150]

AFDELING B

SPRAAK


VRAAG 5


Kies EEN monoloog uit die onderstaande voorbeelde (A OF B) en beantwoord DRIE vrae met verwysing na die uittreksel wat u gekies het.


Monoloog A


Ek staan op ’n verlate strand met ’n piekniekmandjie.  Alles is grys, die strand en die see en die wolke en daar is ’n duisternis meeue wat my volg.  Ek stap en skielik is daar ’n plat rots wat nes ’n tafel lyk voor my.  Ek pak my piekniekmandjie uit en kom af op ’n yslike jagmes.  Skielik is my ma ook daar en sy lag vir my.  Dag, Ma sê ek en ek neem die mes, sny haar oop en haal haar lewer uit.


5.2
Sy sterf nie, maar kyk wat ek doen en keur dit goed.  Ek sit haar lewer op die rots en verdeel dit.  Sy neem die een helfte en eet dit, lekker, smaaklik, asof dit ’n stuk braaivleis is.  Daarna vee sy haar mond met haar hand af en se:  Toe, my seun, eet jou kos.



Eet alles op.  Dit is goed vir jou.  Ek huil, maar ek het geen weerstand nie.  Ek 
voel naar, my lyf ruk, maar ek eet die lewer.


5.3
Dit is soet en walglik.  Die meeue kring om my, wag dat ek klaar eet.  Ek eet alles op.  Ek buig vooroor, wil opgooi.  Ek is swaar geëet en kan nie 
meer regop staan nie.  


Ek lê op my sy, steek my vinger in my keel, maar niks wil uitkom nie.  My  ma verdwyn en dan vlieg die meeue skielik almal op. Hulle krys en krys, al harder en harder, en dan vlieg hulle weg.  Toe word ek wakker.  Die goor smaak is nou nog in my mond. 


Monoloog B


Weet jy wat droom ek nou die dag?  Ek droom ek gaan na ons huis toe.  Nou nie jou en my huis nie, my ma en pa se huis.  Nou ja, ek gaan soontoe en toe ek daar  kom, lê die hele huis in puin.  Net waar jy kyk is daar sinkplate, bakstene en meubels.  Nie ’n ding is heel nie, alles, alles flenters.  Ek sien toe my ma en my pa, my broer en twee susters lê dood onder die goeters.  Ewe koel en kalm sleep ek toe hulle lyke uit en lê hulle langs mekaar op die sypaadjie.  Toe hulle nou daar so lê, toe begin ek hulle sakke deursoek.  Ek kry die een kredietkaart na die ander en maak dit alles bymekaar, ’n hele pak kaarte. 


5.2
En skielik net daar, net daar, kry ek vreeslik lus om mooi goeters te gaan 
koop.  Dis so erg dat ek skoon met die pad afhardloop om by die winkels te kom.  Ek gaan by die een in en by die ander een uit.  En ek koop, en ek 
koop.  Jissis, ek koop net, alles wat ek nog altyd wou gehad het.


Nuwe gordyne, nuwe meubels, ’n rocking chair vir die TV, ’n Noritake tea set, silk pyjamas, you name it, tot ’n rok soos Anneline Kriel s’n toe sy met Sol getroud is.  Jy weet mos ek wou altyd so ’n rok gehad het.  Hene, Mannie, terwyl ek gekoop het, was ek so gelukkig soos ek nog nooit tevore was nie.  Ek het die hele dag aanmekaar gekoop, net wat my oë sien en wat ek begeer.


5.3
En toe ek klaar is, toe gaan sit ek op ’n bank in die Princess Park en ek 
maak my handsak oop.  Man, ek haal daar vir jou ’n goue 
sigaretaansteker uit en ’n goue sigarethouer – alles goud, ja – en ek steek 
’n sigaret aan.

Ek gaan lê met my voete op die bank en ek neem ’n lang draw en toe uit die 
blou van onse hemel begin ek te huil.  En weet jy waarom?  Want net daar op 
die bank in die Princess Park onthou ek die huis waarnatoe ek die goed laat 
stuur het, bestaan nie meer nie.  Nou wat maak jy daarvan uit? 


Beantwoord enige DRIE vrae:


5.1
Verduidelik hoe u die openingslyne van u stuk sal interpreteer om te verseker dat dit verstaanbaar en dramaties effektief is.
(10)

5.2
Bespreek die gebruik van pousering in die gedeelte wat 5.2 gemerk is.  Skryf 
die toepaslike gedeelte oor in u antwoordboek en dui die pouses met skuins 
strepe [ / ] aan.  Bespreek die effek wat u wil bereik met DRIE van die pouses 
wat u aangedui het.
(10)

5.3
Bespreek die doel en belangrikheid van beklemtoning in die deel wat 5.3 
gemerk is.  Skryf die toepaslike gedeelte oor in u antwoordboek en merk die 
woorde of frases wat u wil beklemtoon.  Motiveer u antwoord en gee redes vir 
u keuse. 
(10)

5.4
Bespreek die belangrikheid van volume en projeksie in die voordrag van die 
uittreksel.
(10)

5.5 Bespreek die emosionele grootte van die karakter in die stuk.  Verwys na die gebruik van spiertonus en empatie.
TOTAAL VIR AFDELING B:
(10)

[30]


AFDELING C

VERHOOGGEBRUIK


VRAAG 6


U word gevra om ’n stel te ontwerp vir een van die stukke wat u vanjaar bestudeer het.  Kies EEN stuk en beantwoord dan TWEE van die onderstaande vrae:


6.1
Watter soort verhoog gaan u gebruik?  Motiveer u keuse.
(10)

6.2
Teken ’n grondplan vir die openingstoneel.  Gee aandag aan ’n geskikte 
speelarea en siglyne.
(10)

6.3
Hoe sou u beligting gebruik om ’n geskikte atmosfeer in die openingstoneel te 
skep?
(10)

6.4
Verstrek ’n kort beskrywing van die kostuums wat TWEE van die karakters in 
die openingstoneel sal dra.
(10)

TOTAAL VIR AFDELING C:
[20]


TOTAAL:
200

